Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy'r winwydden - Ioan 15:5 

"Fi ydy'r winwydden; chi ydy'r canghennau. Os gwnewch chi aros ynof fi, a minnau ynoch chi, bydd digonedd o ffrwyth yn eich bywydau. Ond allwch chi wneud dim ar wahân i mi. "

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu fwnsiad o rawnwin mewn cyflwr da, a bwnsiad o rawnwin wedi difetha – rhai squashy, brown, dyfrllyd, ych a fi.

.....

Dw i angen rhywun i fy helpu i....pwy sydd eisiau dod ymlaen i helpu?

(Dangoswch y grawnwin pydredig) 

Fyddet ti’n hoffi bwyta’r rhain? Fyddet ti’n rhoi’r rhain yn anrheg i rhywun sy’n sâl?  Sut mae’r grawnwin yn teimlo? Pa liw ydyn nhw? Pa liw ydyn nhw i fod? Ydy’r grawnwin yma yn dda i rywbeth? Beth ddylwn ni wneud hefo nhw? (compost/cadi ailgylchu bwyd/bin.

Diolch am dy help.

Pam mae’r grawnwin yma’n squashy, brown ac ych a fi? Wel, maen nhw wedi cael eu torri oddi ar y gangen, a’u cadw’n rhy hir.  Maen nhw wedi pydru a mynd yn dda i ddim. 

Edrychwch ar y rhain – grawnwin ffres.  Edrychwch ar y gwahaniaeth! (dangoswch y grawnwin ffres). Mmmm, neis iawn! Mae nhw’n goch/wyrdd, yn teimlo’n solet, ac yn edrych yn fendigedig o flasus. Gallwn ni fwyta’r rhain, a’u rhoi fel anrheg i rywun sâl.

(clic ar y ppt: grawnwin ar y winwydden)

Mae grawnwin yn tyfu ar winwydden – mae’r grawnwin i gyd yn sownd mewn cangen (dangoswch ar eich bwnsiad eu bod yn sownd i’w gilydd), ac mae’r gangen yn sownd i blanhigyn mwy a chryfach – y winwydden (dangoswch ar y ppt). Y winwydden sy’n rhoi nerth i’r grawnwin i dyfu. Pan mae’r grawnwin yn cael eu torri i ffwrdd o’r winwydden i’w gyrru i’r siop i ni gael eu prynu, dydyn nhw ddim yn para yn hir. Rhaid iddyn nhw gael eu bwyta yn reit sydyn neu byddan nhw’n pydru a mynd yn da i ddim. 

O ble mae’r grawnwin yn cael y nerth i dyfu? (O’r winwydden – grapevine.) Beth sy’n digwydd pan mae nhw’n cael eu torri i ffwrdd? (Pydru ar ôl amser)
Mae Iesu yn dweud yn y Beibl, "Fi ydy'r winwydden; chi ydy'r canghennau.’

Ti a fi ydy’r canghennau (dangoswch y canghennau bach ar y bwnsiad). Pwy ydy’r winwydden gryf?  Ie, Iesu!
Mae Iesu eisiau i bob un ohonon ni fod y sownd ynddo fo. Mae o eisiau i ni aros yn agos, agos ato fo drwy ein bywyd. Pam? Wel, dyma fwy o’r adnod, 

"Fi ydy'r winwydden; chi ydy'r canghennau. Os gwnewch chi aros ynof fi, a minnau ynoch chi, bydd digonedd o ffrwyth yn eich bywydau.”

Os wyt i eisiau bywyd sy’n llawn o bethau da, bywyd sy’n plesio Duw – fel mae’r grawnwin ffres yn ein plesio ni – rhaid i ti aros yn agos at Iesu a chredu ynddo a bod yn ufudd iddo. 

Ar ôl rhyw wythnos neu ddwy be sy’n digwydd i’r grawnwin sydd wedi cael eu torri i ffwrdd o’r winwydden? Ia, pydru – troi’n frown, squashy a diflas! Mae Iesu’n dweud mai dyna’r math o fywyd gawn ni os byddwn ni’n trïo byw hebddo – y math o fywyd sydd ddim yn plesio Duw. Gwrandwch ar yr adnod i gyd, (clic ar y ppt)

"Fi (Iesu) ydy'r winwydden; chi ydy'r canghennau. Os gwnewch chi aros ynof fi, a minnau ynoch chi, bydd digonedd o ffrwyth yn eich bywydau. Ond allwch chi wneud dim ar wahân i mi.”

Cofiwch aros yn agos at Iesu Grist pan dych chi’n tyfu.

Gweddi

Ein Tad, Helpa ni i aros yn agos at Iesu Grist. Fo ydy’r winwydden a ni ydy’r canghennau. Hebddo fo, dydyn bywydau ni ddim yn dy blesio di, O Dduw. Helpa ni i fyw bywydau sy’n dy wneud di’n hapus – bywydau sy’n llawn o ffrwyth. Amen. 

